
.. shAradAShaTkastotram ..

॥ શારદાષટ્કસ્તોત્રમ્ ॥
શ્રીગણેશાય નમઃ ॥
વેદાભ્યાસજડોઽપિ યત્કરસરોજાતગ્રહાત્પદ્મભૂશ્ચિત્રં
વિશ્વમિદં તનોતિ વિવિધં વીતક્રિયં સક્રિયમ્ ।
તાં તુઙ્ગાતટવાસસક્તહૃદયાં  શ્રીચક્રરાજાલયાં
શ્રીમચ્છઙ્કરદેશિકેન્દ્રવિનુતાં શ્રીશારદામ્બાં ભજે ॥ ૧॥
યઃ કશ્ચિદ્બુદ્ધિહીનોઽન્યવિદિતનમનધ્યાનપૂજાવિધાનઃ
કુર્યાદ્યદ્યમ્બ સેવાં તવ પદસરસીજાતસેવારતસ્ય ।
ચિત્રં તસ્યાસ્યમધ્યાત્પ્રસરતિ કવિતા વાહિનીવામરાણાં
સાલઙ્કારા સુવર્ણા સરસપદયુતા યત્નલેશં વિનૈવ ॥ ૨॥
સેવાપૂજાનમનવિધયઃ સન્તુ દૂરે નિતાન્તં
કાદાચિત્કા સ્મૃતિરપિ પદામ્ભોજયુગ્મસ્ય તેઽમ્બ ।
મૂકં રઙ્કં કલયતિ સુરાચાર્યમિન્દ્રં ચ વાચા
લક્ષ્મ્યા લોકો ન ચ કલયતે તાં કલેઃ કિં  હિ દૌઃસ્થ્યમ્ ॥ ૩॥
દૃષ્ટ્વા ત્વત્પાદપઙ્કેરુહનમનવિધાવુદ્યતાન્ભક્તલોકાન્
દૂરં ગચ્છન્તિ રોગા હરિમિવ હરિણા વીક્ષ્ય તદ્વત્સુદૂરમ્ ।
કાલઃ કુત્રાપિ લીનો ભવતિ દિનકરે પ્રોદ્યમાને તમોવત્
સૌખ્યં ચાયુર્યથાબ્જં વિકસતિ વચસાં દેવિ શૃઙ્ગાદ્રિવાસે  ॥ ૪॥
ત્વત્પાદાબુજપૂજનાપ્તહૃદયામ્ભોજાતશુદ્ધિર્જનઃ
સ્વર્ગં રૌરવમેવ વેત્તિ કમલાનાથાસ્પદં દુઃખદમ્ ।
કારાગારમવૈતિ ચન્દ્રનગરં વાગ્દેવિ કિં  વર્ણનૈર્દૃશ્યં
સર્વમુદીક્ષતે સ હિ પુના રજ્જૂરગાદ્યૈઃ સમમ્ ॥ ૫॥
ત્વત્પાદામ્બુરુહં હૃદાખ્યસરસિ સ્યાદ્રૂઢમૂલં યદા
વક્ત્રાબ્જે ત્વમિવામ્બ પદ્મનિલયા તિષ્ઠેદ્ગૃહે  નિશ્ચલા ।
કીર્તિર્યાસ્યતિ   દિક્તટાનપિ નૃપૈઃ સમ્પૂજિતા સ્યાત્તદા
વાદે સર્વનયેષ્વપિ પ્રતિભટાન્દૂરે કરોત્યેવ હિ ॥ ૬॥
ઇતિ શ્રીજગદ્ગુરુનૃસિંહભારતીસ્વામિવિરચિતં   શારદાષટ્કસ્તોત્રં સમ્પૂર્ણમ્ ।

॥ શારદાષટ્કસ્તોત્રમ્ ॥

